
BARATZEAN pixka bat aritu den edonork ezagutu-
ko du ziabelar latza, Galium aparine. Izenagatik ez
du ezagutuko, agian, baina haren igurtzia eta bara-
tzezainari non edo handik heltzeko grina ez zaio
ezezaguna izango. Hostotxo estu luzeetan eta zur-
tointxo karratuan dituen kako tankerako ileekin
aldamenean duen edonori heltzeko gai da. Horre-
la luzatu eta luzatzen da, beste landareen gainetik.
Guk ere eskuarekin edo hankarekin ukituz gero
heldu egiten duela dirudi, kakotu edo katigatu egi-
ten da. Baratzezainaren maitea, amor de hortelano
deitzen dute gazteleraz. Maite eta amodio batzuk
bezala, zenbait laguni ziabelarraren ukituak der-
matitisa eragiten die, ukitutako azalean negel desa-
tseginak sortuz. 

Lore ttikietatik fruitu borobiltxoak ematen ditu.
Horiek ere kakodunak dira, bere kontra igarotzen

diren animalien
larruetan itsas-
teko. Taktika
hori medio,
urrutira asko
heda daiteke. 

Fruitu koxkor
horiek kafearen
(Coffea sp.) ordez
erabili izan dira:
txigortu, eho,
egoskina egin
eta kikarara.
Urruti samarre-
koak badira ere,
ziabelarra eta
kafea senideak

dira. Sustraia, azukrearekin txigortuta, txikoria
(Cichorium intybus) bailitzan hartzen da. Landarea
bera ere jateko modukoa da: hostoa eta enborra
gozo askoak dira, gordinik entsaladan eta egosia
zopan. C bitamina asko du, eta XVIII. mendean
jada ingelesek eskorbutoari aurre egiteko haren
zukua hartzea aholkatzen zuten. 

Ziabelar latzaren lehengusina bat, ziabelar horia
(Galium verum), esnea gatzatzeko erabili izan da. 

Gure baratzeetako beste landare “txar” bat da
ziabelarra. Erabilera aurkitu iezaiozu eta lagunak
izango zarete. Ugaria da isurialde atlantikoko
baratzeetan. Buztin-lurrak gustuko ditu, hezezalea
baita. Nitrogenoa ere gustuko duenez, simaur
gaindosia izan ohi duten gure baratzeetan ur-apa-
rretan bizi da. 

Lapa ere deitu izan zaio ziabelarrari, lapa-belarra
(Arctium lappa) bezala bizar kakoekin animaliei lapa-
tu egiten delako, agian? Lapatu... Kakotu, katigatu,
alegia! Bizar horiek dira belkro ezagunaren ama. n

Ile-apaintzailetza

ILE-APAINTZAILE eta artista ugari dago lorazainen artean.
Landareak espaloi lehorretako zulo-ziega-kartzeletan
sartu eta nola-hala bizitzera kondenatzea nahikoa ez eta
berezko forma naturala ere ezin eraman. Kaleko alda-
meneko etxekoak, sofan edo besaulkian zangoak zabal-
zabal dela, leihoko bista kentzen diola deituko zuen
udaltzaingora eta di-da hor etorriko ziren zuhaitzaren
poza antzutzera. Eta deiak errepika ez daitezen ohiko
ile-apaintzaile lanen “premia” duten zuhaitzen zerren-
dan hauek ere sartu eta kito! Urteroko lana. n

Lapatu

Ziabelarra, Galium aparine.


